
Jens Kristian Therkelsen 

 Inatsisartut ilaasortaq, Siumut 

  

§ 37 nr. 94/2022 Oqaasiliortut pillugit apeqqummut akissut  

 

Asasara Jens Kristian, 

  

Inatsisartut suleriaasiat naapertorlugu apeqqutinnut qujanaq.  

Apeqqutigineqartoq tullinnguuttumi akissuteqarfigissavara.  

 

 

Apeqqut:  

”Oqaatsivut pillugit aalajangiisartut ingerlappat?”  

 

Akissut:  

Oqaasiliortut pillugit Inatsisartut inatsisaat nr. 5, 1. juni 2017-imeersumi Oqaasiliortut 

suliassaat kapitali 2-mi allattorsimapput.  

 

Oqaasiliortut suliassaraat:  

”1)  kalaallit oqaasiisa ineriartornerat malittarissallugu, tassunga ilagitillugu kalaallisut 

oqaatsit, oqariartaatsit aamma oqaasilioriaatsit nutaat oqaasersiallu katersussallugit 

nalunaarsussallugillu, 

2)  oqaatsinik eqqussanik (taarsiullugu oqaasiliat) kalaallisut pisortatigut 

atortussanngortitanik taaguusiussallutik,  

3)  suliassaqarfinni taaguusersuutit akuerisassallugit, ilagitillugit sulinermi oqariartaatsit 

suliaqarfinnilu aalajangersimasuni oqaasilioriaatsit, takuuk imm. 3, 

4)  aqqit siuliaqutit kalaallisuumit pilerfillit akuerisassallugit, inuit aqqinut inatsit 

naapertorlugu kunngip peqqussutaatigut Kalaallit Nunaannut atuutilersinneqartumiittut, 

5)  pisortatigoortumik kalaallisut allattaaseq aalajangersassallugu, takukkit §§-it 3-5, 

aamma taanna tamanut saqqummiutissallugu, aalajangiisartut eqqortumik allannermut 

malittarisassiaannut naapertuuttumik aaqqissorneqarlunilu 

saqqummiunneqartartussakkut, 

6)  kalaallit oqaasii pillugit aamma allamiut oqaasiisa nutaat aqqillu atugaanerannik 

pisortat inuillu siunnersortassallugit, ilitsersortassallugit qaammarsartassallugillu, 

7)  Nunat Aqqinik Aalajangiisartut, pisortat, suliffeqarfiit il.il. kalaallisut aternik 

atortuulersitanik saqqummiussuisartut kalaallisulluunniit aternik innersuussuteqartartut 

suleqatigisassallugit, aamma 

8)  nunani allani ingerlatsiviit assingusut suleqatigisassallugit. 

Imm. 2.  Naalakkersuisut Oqaasiliortut allanik suliassissinnaavaat inatsimmi suliassatut 

pisussaaffiusunut attuumassuteqartuni. 

Imm. 3.  Oqaasiliortut ilisimasalittut suleqatigiissitalianik pilersitsissaaq suliassaqarfinni 

taaguusersuutinik Oqaasiliortunut akuersissutigisassatut inassuteqartartunik.   

Imm. 4.  Oqaasiliortut suliassat aalajangersimasut naammassiniarlugit piffissami 

killilikkami ataatsimiititaliat pilersissinnaavaat, suleqatigiit imaluunniit suliaqaqatigiit 

Oqaasiliortunit ilaasortaaffigineqartut imaluunniit avataaneersunit immikkut suliatigut 

piginnaasalinnit peqataaffigineqartut.”  

 

Oqaasiliortut pillugit Inatsisartut inatsisaat nr. 5, 1. juni 2017-imeersumi § 6, imm. 1, 

naapertorlugu Oqaasiliortut Naalakkersuisunit toqqarneqartartunik tallimanik 

ilaasortaqarput. Ilaasortat ukunannga innersuussuteqareernikkut toqqarneqartarput: 

1) Ilisimatusarfik 

2) Nunatta Atuagaateqarfia 

3) Kalaallit Atuakkiortut 

4) Tusagassiuinermi Sulisut Peqatigiiffiat 

5) Nutserisunut oqalutsinullu kattuffik 

 

Inatsimmi § 6, imm. 3 malillugu Oqaasiliortut katillutik oqaatsitigut suliat, inuiaqatigiinni 

suliat aamma kultureqarnikkut paasisimasaqassuseq sinniisuuffigissavaat.   

 

Inatsimmi § 17 malillugu Oqaasiliortut allatseqarfimmit ikiorneqassapput maannalu 

Oqaasileriffik Oqaasiliortunut allatseqarfittut inissisimavoq.  

 

Oqaasiliortut Periusissiatut iliuusissatullu pilersaarutaat 2021-2024 Oqaasileriffiup 

nittartagaanni atuarneqarsinnaavoq. Ilaatigut tassani anguniakkat, naammassisassat 

siunertarlu ilanngullugit pingaarnersiuineq anguniagassallu suliassartaat 

atuarneqarsinnaapput.  

  

Taakku saniatigut Oqaasileriffiup ukiumoortumik nalunaarusiaa 2021-moortoq apriilip 

22-anni 2022-mi tamanut saqqummiunneqarpoq. Tassani Oqaasiliortut 

suliarisimasaannut tunngasut ilanngunneqarsimapput, inatsimmi Oqaasiliortut 

suliassatut allassimasut suut qanorlu suliarineqarsimaneri nalunaarusiami 

atuarneqarsinnaapput.  

 

Apeqqutigisannut tunngavilersuutigisanni ilaatigut tusagassiuutini oqaatsinut tunngasut 

iserfigivatit. 

 

Apeqquternut akissusiornissamut Oqaasileriffik tusarniarsimavarput. Taakku 

nassuiaapput, oqaatsit pillugit kiffartuussivik tusagassiuutini oqaatsinut 

atorneqartartunut iluaqutaavallaarsimanngitsoq. Taamaattumik Oqaasileriffiup nalilerpaa 

alloriaqqiffissatut tullertut aallartissallugu oqaatsit pillugit tusagassiorfinnut 

kiffartuussisuunerminni kinguneqartitsinerusumik pitsaanerusumillu ingerlatsinnissaq 

pillugu periusissiornissaq iliuusissatullu pilersaarusiornissaq.   

 

Naggasiutigalugu ilisimatitsissutigisinnaavara Naalakkersuisut oqaatsit pillugit 

isumasioqatigiissitsinissamut ukioq manna pisussamut aappaagumullu Aningaasanut 

Inatsimmi 700.000 kr.-nik immikkoortitsisimammata. Isumasioqatigiisitsinissamut 

pilersaarusiorneq aallartinneqarnikuuvoq, siullerlu ukiamut ingerlanneqarnissaa 

naatsorsuutigaara. Neriuutigaaralu isumasioqatigiinnermut peqataasussat tigussaasunik 

ersarissunillu innersuussaqarumaartut Naalakkersuinikkut oqaatsit pillugit 

suliaqarnissatsinnut atorsinnaasatsinnik.  

Inussiarnersumik inuulluaqqusilluta 

 

 

Peter Olsen 

 


